
Sola così in ri secoli passæ

Creopatra fuzzì dro grand’Aougusto

Ra fêa battaggia, e veire fortunæ

Lasciaoùghe ro marîo con gran desgusto;

Che pe amô no savendo ciú ond’o sæ

Ra seguitò, fæto a lê mæsmo ingiusto.

Tizaferno lê ascì vorreiva andâ

Co Armidda, ma ro fa l’âtro fermâ.

A ro Pagan, sparîo ro sô conforto,

Pâ, che ro giorno con ro Sô tramonte,

E a quello che o trattêgne così a torto

Da desperaoù tira uña botta in fronte.

A fabricâ ro furmine bistorto

Cazze ciù léggeo ro martello a Bronte

Sta botta a segno ra testa ghe carca,

Che cêgando a ro pêto se gh’inarca.

Pronto Rinardo, ch’è meistro in te[sic] l’arte

S’erze, ghe tira un corpo, e ra corassa

Gh’arve, e re coste, e ro cœu ghe sparte,

E ra pointa dra spâ ciù avanti passa,

Sicchè o resta ferîo da parte a parte

Da ro strañio furô d’esta botassa.

Cazze lì Tizaferno in braçço a morte,

E l’añima fuzzî pœu da doe porte.

Ond’o deggie dâ aggiutto, o menâ e moen

Rinardo allora fermo sta sciù e dæte;

Dezordinæ veggando ri Paghen,

E dri mæsmi e bandêe per terra andæte,

De ferî, d’amaççâ lê se tratten,

O pâ aquetaoû sto cancaro da læte.

Dra donna intanto ghe ven in memoria,

Che sola, e addoloâ fuzzîa l’istoria.

Ben ra visse scappâ, aoura reçede

Pietæ, che lê ghe seggie protettô.

E ghe soven, che in ro partî, ra fede

De Cavaggêo dè in pegno in sò favô;

Ond’a fuzze o s’indrizza, e fa, che çede

Ro sdegno a ra promissa, a ro sò onô.

Quella in tanto int’un folto bosco arriva,

Che de Mezzan[1] a ri assassin serviva.



123

Ghe piaxè assæ, che in quelle ciante ombrose

Sola ro caxo l’avesse condutta

Da cavallo a carò, e lì a l’ascoze

Re freççe, l’asta, e re atr’arme de sdrutta.

Arme sgraziæ (a disse) e vergognoze

Sciortîe d’in guerra con ra pointa sciutta,

Chì seppelîe ve vœuggio lasciâ

Za che i mæ torti non seì vendicâ.

Ah moæ sæ vêo, ma fra tant’arme, e tante

S’assuppe ao manco uña de sangue ancœu.

Se ogn’âtro pêto a voî pâ de diamante,

Inciagâro a uña donna ben se pœu:

Donque in questo mæ nûo, e tremante

Ra vittoria, ch’aggiæ ro fato vœu.

A i corpi o no resiste: amô ro sà,

Che, marvaxo, un bersaggio o se ne fà.







	↑ Abitazione incomoda, ove abita la plebe.











[image: ]

[image: ]

Estræto da "https://lij.wikisource.org/w/index.php?title=Pagina:Ra_Gerusalemme_deliverâ.pdf/295&oldid=30828"


					Categorîa: 	Da corêze




				

			
			
		

		
			

		 Sta pàgina chi a l'é stæta cangiâ l'ùrtima vòtta o 30 lùg 2020 a-e 02:27.
	O tésto o l'é disponìbile segóndo a licénsa Creative Commons Atribuçión-Condivìddi a-o mæximo mòddo; se pêuan aplicâ de condiçioìn in ciù. Véddi e condiçioìn d'ûzo pe-i detàggi.



		Polìtica in scî dæti privæ
	Informaçioìn in sce Wikivivàgna
	Averténse
	Codice di condotta
	Svilupatoî
	Statìstiche
	Diciaraçión in scî cookie
	Versción mòbile



		[image: Wikimedia Foundation]
	[image: Powered by MediaWiki]





		

	
 

 

		
		

Aliniâ a larghéssa limitâ do contegnûo







